
Uunga siunnersuut Tuniniaanissamik nittarsaassisarneq aamma nalunaaqutsersuisarneq 

pillugu Inatsisartut Inatsisaata allanngortinneqarnissaa pillugu Inatsisartut Inatsisaata 

allanngortinnissaa pillugu Inatsisartut inatsisaat (Tuniniaanissamik nittarsaassisarnermut 

inatsit) 

(Nunanut allanut, Inuussutissarsiornermut Aatsitassanullu Naalakkersuisoq) 

 

Aappassaaneerneqarnera 

 

Siunnersuut siullermeerneerneqarnerani siullertut apeqqutigaara kalaallit qanoq 

illersornerusinnaagigut.  

Isorliunerusuniittut qanoq illersornerusinnaagigut.  

 

Uanimi siunnersuummi nunatsinni taarsigassarsisinnaanermut tunngassuteqartoqarami. 

 

Uanilu taaqqittariaqarparput kalaallit, ingammik isorliunerusuniittut, illersugassaasut. 

Isorliunerusuni taarsigassarsineq ilungersunartorujussuummik inissisimavoq.  

 

Taarsigassarsiniartut isorliunerusuniittut taarsigassarsisinnaaneq ajorput. Bankimi 

attartuisinnaanerat killeqangaatsiarpoq ilaatigullu periarfissaqanngiivittarlutik. 

 

Umiatsiaararsortut motoorii ajortissimagaangamik bankimi attartuiniarlutik 

saaffiginnikkaangamik itigartitaasarput. Tassa aalisarneq pillugu Inatsit 

tunngavilersuutigalugu bankit taarsigassarsisitserusunnginnamik. 

Assinganik kalaallit illutaarusuttut bankimi illusinissamut attartuiniarlutik 

saaffiginnikkaangamik aamma amerlasuut itigartitaasarput. 

Isorliunerusuniittut illutaarusukkunik illuummik qularnaveeqqusiilluni (realkredit), 

taarsigassarsisinnaanngillalluunniit. 

 

Taamaattuminguna Naleqqamiit suliassaqarfik Aningaasarsiornikkut iluarsiissuteqartarneq 

nakkutilliinerlu Danmarkimiit tiguneqarnissaa ukkatarigipput. Uagut nammineq 

bankiliortalerniassagatta aammalu tamakkiisumik iluarsiissuteqartalerniassagatta 

namminerlu nakkutilliilluta. Taamaammat aamma nuannaarutiginikuuarput Naleqqap 

siunnersuutaa imm 162 akuerineqarmat.  

Tassanimi siunnersuummi aalajangerneqarpoq Aningaasanut tunngasumik ingerlatsivimmik 

kalaallinik tamakkiisumik amerlanerussuteqartunilluunniit pigineqartussamik 

pilersitsinissamut periarfissat suunersut nalunaarusiarineqassasoq. 

 

Kisianni siunnersuuterput imm. 168 itigartinneqarluni allanngortinneqarmat 

uggorinikuuarput. Siunnersuut taanna tassaasoq suliassaqarfik Aningaasarsiornikkut 

iluarsiissuteqartarneq nakkutilliinerlu Danmarkimiit tiguneqarnissaa. Taanna 

kinguarsarneqarluni misissuinermut aasiit sangutinneqarpoq. 

 

Naleqqamiit taakku ukkatarivagut takusinnaagatsigu nunatsinni allatut aaqqissuisinnaasugut 

kalaallit pitsaanerusumik atugaqalerniassammata. 

 

Ajorluinnartumimmi arlalitsigut massakkut inissisimasoqarpoq. 

Siullertut attaveqaatit Nuup avataani ajorluinnartumik inissisimanerat 

taalaartariaqassavarput. Tasiilami, Uummannami, attaveqaatit attaveeruteqattaartarput.  

Taanna eqqumaffigineqarnerulertariaqarpoq. Attaveqaatit ullutsinni taamak 

pingaaruteqartigisut. Sineriatsinni atusisut taamatut ajortigisumik atugaqarnissaat 

ilumoorsinnaanngilaq. 

 

Aamma kalaallit bankikkut imaluunniit bankini atugarisaat ajorluinnarput. 

Nunatsinni bankit, bankit uagut kalaallit nammineq piginngisagut akitsuutit, tassa gebyr-it 

assigiinngitsorpassuit konto-qartunut akileqqusarpaat. 

Peqatigiiffiit aamma konto-nik aammaasserusukkunik 2.500 koruunimik akiliisariaqartarput.  

Peqatigiiffiit soorlu immikkoortortaqarfiit ikitsunnguanik ilaasortallit 

akissaqartinngilaalluunniit konto-mik aammaassissallutik. Qaavatigummi aamma ukiumut 

600 koruunimik akiliuteqartariaqartarput konto ammatiinnarnissaanut. 

Atuartut angalarusukkunik, studietur-erlutik aamma taakku peqatigiiffittut konto-mik 

aammaassisariaqartarput taamatullu akisoorujussuarmik akiliisariaqarlutik konto-mik 

aammaassagunik. 

Innuttaasut aamma nammineq kontoanut aningaasanik ikiserusukkunik 

tiguserusukkuniluunniit akitsuutit akisuut akilertariaqartarpaat.  

 

Kalaallit inuuniarnerat akitsoriartuunnaavippoq. Ingammik kalaaleqatigut sineriatsinniittut. 

Isorliunerusuniittut.   

 

Taamaammat uggorivarput uani siunnersuummi taarsigassarsisitsinernit tuniniaanissamik 

nittarsaassinerit pineqarneranni ilutigisaanik kalaaleqatigut taarsigassarsisinnaanermut 

periarfissai pitsanngussassallugit eqqumaffigineqanngimmata suliarineqaratillu. 

Siunnersuummi siunertaavoq aningaaseriviit aamma taarsigassiisartut allat atuisartunut 

akiligassiissutinik 

isumaqatigiissutinik ukiumut 25 procentimik annerusumilluunniit aningaasartuutitalinnik 

tuniniaasarpata, taava atuisartunut akiligassiissutinik isumaqatigiissutinik tuniniaanissamik 

nittarsaaqqusaanngillat. Siunertaa paasilluarsinnaavarput. 

Tassami Naleqqamiit isumaqarpugut atuisartunut akiligassiissutit ukiumut 25 procentimik 

aningaasartuuteqartut akisuallaarujussuartut, tassuunga siunnersuutimut isumaqataavugut. 

Kisianni ullumi pissutsit qiviarutsigit, taava takusinnaavarput Grønlandsbanken-ip erniat 

qaffasinnerpaamik killigititaasoq tassaasoq 20,25 %. 

Taavalu qaavatigut sippuinermut akiliut,”overtræksrente” 7 %-iulluni. Tamannalu 

isumaqarpoq qaffasinnerpaamik erniaasinnaasoq 27 % tungaanoorsinnaasoq. 

 

Taamaammat takusinnaareerparput nunatsinni taarsigassarsisinnaaneq 

annertoorujussuarmik aningaasartuutitaqareersinnaasoq. 

Taava taarsigassarsiniartut sumut saaffiginnissappat? Tamakkiisumik periarfissaanniit 

mattussorneqaannassagamik? Isorliunerusut assut erloqillutik nipaatsumik 

inuerusarneqarput atugarisaat taamak ilungersunartigisumik inissisimagamik. 

 

Tamakkua qiviarniarneqanngiivitsut akuerisinnaanngilarput.  

 

Siunnersuutip siunertaa paasisinnaagaluarparput. Soorunami meeqqat inuusuttullu 

illersorneqartussaapput aamma inuit atuinermut taarsigassarsisut. 

Aamma Unammilleqatigiinnermut inatsit assigalugu atuisunut suliassaqarfimmi assigiimmik 

malittarisassaqalersinnaaqqullugu whistleblowerimut tunngasuni aaqqissuussap 

annertusarneqarnissaa ajunngittuuvoq. Siunnersuut ajunngittortaqaraluarpoq. Tamanna 

aamma siullermeerneqarnerani taavarput. 

 

Taamaakkaluartoq ajornartorsiutit taakkartukkagut aaqqinneqartariaqarput. 

Aaqqitassat tunngaviusut aaqqinneqanngikkunik taava kalaallit suli ilungersunarnerusumik 

atugaqalissapput. 

Ilumoorsinnaanngilaq aningaasaatilippassuit kisiat, pisoorsuit kisiat appasittumik ernialinnik 

attartuisinnaassasut. 

Aningaasatigut pissakinnerusunut pitsaanerusumik sinaakkutissiuisariaqarpugut.  

 

Kalaallit illutaarusuttut periarfissinniartigit! 

Aalisartut umiatsiaararsortut motooritaarusuttut periarfissinniartigit! 

Pissutsit aaqqitsinnagit siunnersuutit makkua tunngaviusumik ajunngitsumik 

sunniuteqarnissat killeqangaatsiassapput. Tamanna pissutigalugu Naleqqamiit 

siunnersuummut uunga taaseqataanavianngilagut. 

 

Qujanaq. 

 

 


